
Lappi pueʹrrvââjjamvuuʹd taʹrǩǩeemluʹvddkååʹdd ärvvtõõllâmčiõlǥtõs eeʹjjest 
2022, vuänõs 

 
 
Lappi pueʹrrvââjjamvuuʹd tååim valmštõõllmõõžžâst eeʹjj 2022 
oʹnnstet miâlggâd puârast 

Lappi pueʹrrvââjjamvuuʹd taʹrǩǩeemluʹvddkåʹdd lij priimmâm 11.5.2023 § 46 
ärvvtõõllâmčiõlǥtõõzz eeʹjjest 2022.  Taʹrǩǩeemluʹvddkååʹdd väʹlddtuâjj lij lääʹjj mieʹldd 
ärvvtõõllâd, lie-a vuʹvddvälddõõzz piijjâm tååim da tääl täävtõõzz teâuddjam, da lij-a 
tåimm oʹnnstam da leämmaž mieʹrrmeâldlaž.  Eeʹǩǩ 2022 leäi taʹrǩǩeemluʹvddkååʹdd 
tuâj teâudjummuž beäʹlnn jiiʹjjesnallšem, ko Lappi pueʹrrvââjjamvuuʹd tåimm aaʹlji 
eman eeʹjj 2023 aalǥâst.  Ärvvtõõllâmčiõlǥtõs tillʼlââvv-i valmštõõllâmpoodd tååim 
ärvvtõõllmõʹšše.  
 
– Taʹrǩǩeemluʹvddkååʹdd väʹlddvuâmmšõs lij tõt, što Lappi pueʹrrvââjjamvuuʹd tååim 
jååʹđte eeʹjj 2022 jeäʹrben veʹrǧǧneeʹǩǩ da halltõs.  Luʹvddkåʹdd ǩeâitt, što tät tååim 
riâššâmnääʹll ij leʹčči põõšši.  Tuʹmmstõkvääʹld õõlǥči vueiʹtted jueʹǩǩed jeänbõõzzid 
da smiõttâd tõn oʹđđest meäʹrtummuž, tuâtt taʹrǩǩeemluʹvddkååʹdd saaǥǥjååʹđteei 
Vesa Puuronen.  

 
Täävtõõzzid jäänmõsân âsttješ 
 
Staani serdd da kääzzkõspuuʹtʼtõõzz juätkkmõš čårnnmõõžžtää eeʹjjvaajtõõzzâst 
2022-2023 oʹnnste täävtõõzz meâlddsânji.  Lappi pueʹrrvââjjamvuuʹd valmštõõllmõš 
ouddni eeʹjj 2022 poodd ǩirrsaž äiʹǧǧtaaulâst da valmštõõllâmresuursi vääʹnnvuõđâst 
huõlǩâni pueʹrr jiõggâst.  

 
Organisâsttmõõžž âlgg čiõlǥeed 
 
Pueʹrrvââjjamvuuʹd aaʹššid leäʹt ǩiõttʼtõõllâm vuõss-sââʹjest vuʹvddhalltõõzzâst.  Ko 
organisaatio viiǥǥât ooudâs, õõlǥči smiõttâd tåimmorgaanrajjâz da delegâsttmõõžž 
leʹbe tåimmvääʹld seerdid.  Tuâjjlažkåʹddorganisaatio lij linnjorganisaatio leʹbe juõʹǩǩ 
tåimmsueʹrjest lij õhtt jååʹđteei, leâša sosiaal- da tiõrvâsvuõttkääzzkõõzzi nellj 
kääzzkõsvuuʹd rool da jååʹđtummuš päʹcce pannčiõlǥsan.  Vaʹǯǯtõs lij še sosiaal- da 
tiõrvâsvuõttkääzzkõõzzi õʹhttesuåvtummuš.  

 
Tåimmorgaan- da tuâjjlažkåʹddorganisaatio, mieʹldd looǥǥeeʹl kääzzkõsvuʹvddmaall 
âlgg ärvvtõõllâd oʹđđest.  Aaʹššid âlgg ǩiõttʼtõõllâd da tuʹmmjed mieʹrrmeâldlaž 
tääʹzzest.  

 
Vaʹǯǯtõs lij tääl tääʹssteädd õsttmõš 
 
Eeʹjj 2022 beäʹlnn teäggtõs leäi riʹjttjeei da tillpââʹj puäđõs leäi pâiʹlpääʹcclmaž ouddâl 
tiillǩiõrǥtõs-seerdid.  Lij vuâđđuum, što pueʹrrvââjjamvoudda rajješ obb-buʹdjeett. 
Valmštõõllâmpoodd tällõõzzlaž da tååimlaž täävtõõzzid jeäʹt ǩiõttʼtõõllâm jeäʹt-ǥa 
tuʹmmjam vuʹvddvälddõõzzâst. Välddõõzz tuʹmmstõõǥǥ leʹčče kuuitâǥ pohttam 
altteempoodd täävtõõzzid tueʹrj da ärvvtõõllâmvuâđ, koid leʹčči leämmaž tarbb.  

Ekka 2023 leäʹt raajjâm vueʹllpääʹcclmaž budjeʹtt (-43,2 miljoon euʹrred), mõõn âlgg 
käʹtted ekka 2025 mõõneeʹst.  Tääl tääʹssteädd õsttmõš ouddlâstt vuâstai miârkteei 
oođummšid rajjsid.  

 
Tuâjjlažkåʹdde da tuâjuʹvddislävva âlgg saʹtssjed 
 
Lappi pueʹrrvââjjamvoudda siʹrdde tuâjjlažkååʹdd 27 organisaatiost: 21 kååʹdd 
sosiaal- da tiõrvâsvuõttkääzzkõõzzin, Lappi da Länsi-Pohja puõccihåiddamvuuʹdin, 
Kolpene kääzzkâʹsttemkõõskõõzz kåʹddõhttõõzzâst (ml. Tâʹvv-Lääʹddjânnam 
sosiaalsueʹrj siltteemkõõskõs), Oulunkaari kåʹddõhttõõzzâst Simo kääzzkõõzzi 
beäʹlnn, Pelkosenniemi-Savukoski meertiõrvâsvuõtt-tuâj kåʹddõhttõõzzâst da Lappi 
peälštemstrooiʹtlest.  

 
Tuâjjlažkåʹdd siirdi vuäʹmm tuâjjliʹžžen vuõss-sââʹjest ouddlõs tuâjainez põrggâz 
luõvtemvuâđđjurddji meâlddsânji.  Lappi pueʹrrvââjjamvuʹvdd, koʹst reâuʹǧǧe 
1.1.2023 ääʹljeeʹl 7 641 soti- da peälštemsueʹrj ämmatneeʹǩǩ, lij pueʹttiääiʹjest 
lappiniiʹǩǩi pueʹrrvââjjam vuâđđ.  Privatt toiʹmmjeejid ålgguum kääzzkõõzz še tåimma 
seämmanalla ko ouddâl.  

 
Lappi pueʹrrvââjjamvuuʹdest mainstet lääʹddǩiõl lââʹssen koumm jeeʹres sääʹmǩiõl: 
tâʹvvsääʹmǩiõll, aanarsääʹmǩiõll da nuõrttsääʹmǩiõll.  Lappi pueʹrrvââjjamvuuʹd 
spesiaaltuâjj lij sääʹmǩiõllsaž kääzzkõõzzi ooudâsviikkmõš.  Sääʹmǩiõllsaž 
kääzzkõõzzi vuäǯǯmõš da taʹrjjummuš šâdd kuuitâǥ sääʹmǩiõllsaž tuâjjlažkååʹdd 
vuäǯǯmõõžž mieʹldd.  Tän diõtt tõi viiʹrji da tååimi beäʹlnn, koin sääʹmǩiõl silttõõzzâst 
lij vääžnaivuõtt, ooccâmiʹlmtõõzzâst õõlǥči peäggted, što sääʹmǩiõl silttõõzz vueiʹtet 
ǩiõččâd spesiaalmeriittân.  

 
Muuttâsvueʹjj valmštõõllmõš leäi kuârmteei, da muttâz jååʹđtummuž vaʹǯǯtõs leäi 
jõnn eeʹjj 2022.  Tuõđi väʹǯǯlõs muuttâsvueʹjjin leʹčči vääžnai saʹtssjed 
tuâjjpueʹrrvââjjam tueʹllʼjeei rajjsid, koin jååʹđtummuš da ouddooumažtuâjj lij 
kõskksaž roolâst.  

 
Haʹŋǩǩeemsilttõõzz ainsmâttmõš lij vääžnai 
 
Lappi pueʹrrvââjjamvoudda siʹrddi jeeʹresnallšem suåppmõõžž lie õhttseʹžže 4 878 
kpl, jäänmõsân ICT- da vuäʹsttemkääzzkõs-suåppmõõžž.  Miârkteei vuâmmšõs leäi, 
što kååʹdd jie leämmaž eeʹjj 2022 looppâst ǩeâšttjâʹttam pukid suåppmõõžžeez, kook 
leʹjje puuttmen da ǩirrsallaš, ouʹdde puättam ǩeâšttjâttmõõžž leäʹt raajjâm 
puõccihåiddamvuuʹdi resuursin da vuäʹsteeʹl ǩeâšttjõttikonsultâʹsttemkääzzkõõzz, mii 
lij leämmaž 8-10 vuâra kallšab ko jiiʹjjes tuâjjan tuejjuum.  

 
Haʹŋǩǩeemtåimm lij tuâttam, što haʹŋǩǩummši valmštõõllmõš leʹčči õlggâm altteed 
ääiʹjab pooddâst da haʹŋǩǩummši valmštõõllmõš leäi vueʹllresursõsttum.  

 
Mäʹtǩǩ-kääzzkâʹsttemkõõskõõzz tååim âlgg veeideed 
 
Teeknlaž da logistiikk-kääzzkõõzz lij kõskksaž vasttõsvuʹvdd, mii vaaldašm jõnn 
meäʹr (492) ǩidlmid da toiʹmmjemsââʹjid di âânn huâl ouddm. jååʹđtemkääzzkõõzzin.  

Jååʹđtemkääzzkõõzzi ǩeâšttjâttmõš lij pešttam vuʹvddhalltõõzzâst pâʹjjel kutt 
määnpââʹj, håʹt-i suåppmõõžž lie puuttâm määŋg kååʹddest juʹn eeʹjj 2022 looppâst.  
Tät vuäitt miârkkšõõvvâd hââʹddpââʹjummžid da mâŋŋnummuž jååʹđtemkääzzkõõzzi 
vuäǯǯmõõžžâst.  

 
Ânnʼjõžääiʹj mäʹtǩǩ-kääzzkâʹsttemkõõskõs puuʹtat kääzzkõõzz tåʹlǩ Ruäʹvnjaarǥ 
vuuʹdest, leâša tän vääʹltemkääzzkõõzz leʹčči vueiʹtlvaž väʹldded âânmõʹšše puk 
Lappi pueʹrrvââjjamvuuʹdest.  Taʹrǩǩeemluʹvddkååʹdd miõlâst lij vääžnai, što mäʹtǩǩ-
kääzzkâʹsttemkõõskõõzz tååim veeideet puk Lappi pueʹrrvââjjamvoudda.  

 
Ärvvtõõllâmčiõlǥtõs vuʹvddvälddõõzzâst ǩieʹssmannust 
 
Taʹrǩǩeemluʹvddkåʹdd kuâđđ ärvvtõõllâmčiõlǥtõõzz eeʹjjest 2022 vuʹvddvälddõʹsse 
ǩiõttʼtõõllâm vääras 12.6.2023 såbbrest da eʹtǩǩad, što vuʹvddvälddõs raukk 
vuʹvddhalltõõzz noorrâd vasttjid da uʹvdded välddõʹsse ciâlkâlm čõhččmannu loopp 
määʹttest tååimin, koid ärvvtõõllâmčiõlǥtõs õõlǥat, da koid taʹrǩǩeemluʹvddkååʹdd 
peäʹlestvälddmõõžži vuâđald leäʹt alttääm.  
 
– Taʹrǩǩeemluʹvddkåʹdd tuäivv, što juʹn tän eeʹjj 2022 ärvtõõllâmčiõlǥtõõzz 
vuâmmšõõzzid da ǩeâitõõzzid äuʹǩǩeet pueʹrrvââjjamvuuʹd pueʹtti tååim 
ooudâsviikkmõõžžâst ǩeeʹjjmieʹldd eeʹjj 2023, tuâtt taʹrǩǩeemluʹvddkååʹdd 
saaǥǥjååʹđteei Vesa Puuronen.  

 
Lappi pueʹrrvââjjamvuuʹd taʹrǩǩeemluʹvddkååʹdd ärvvtõõllâmčiõlǥtõs eeʹjjest 2022 
čõõđtet ǩieʹssmannust neʹttseeidaines addrõõzzâst Lapha.fi  Teâđ meeʹst (Tietoa 
meistä)  Tuʹmmstõktuâjj (Päätöksenteko)  Taʹrǩǩeemluʹvddkåʹdd 
(Tarkastuslautakunta). 
 

 
Lââʹssteâđ: 

• Lappi pueʹrrvââjjamvuuʹd taʹrǩǩeemluʹvddkååʹdd saaǥǥjååʹđteei 
Vesa Puuronen vesa.puuronen@lapha.fi, teʹl.  050 320 3434 

• Lappi pueʹrrvââjjamvuuʹd taʹrǩǩeemšurr Riitta Erola, 
riitta.erola@lapha.fi, teʹl.  040 537 8271 

